
7 Agwedd felly ddylai fod gynnoch chi wŷr hefyd. Dylech feddwl bob amser am les eich gwragedd, a'u parchu nhw a gofalu amdanyn nhw. Y wraig ydy’r partner gwannaf yn gorfforol, ond mae’n rhaid cofio eich bod chi’ch dau yn rhannu’r bywyd mae Duw wedi ei roi mor hael. Os na wnewch chi hyn fydd Duw ddim yn gwrando ar eich gweddïau chi.
Ar ôl sôn llawer iawn am wragedd – mae yna un adnod yma am wŷr. Pam bod yna chwech adnod i wragedd a dim ond un i wŷr? Darllenwch y llinell gyntaf a byddwch yn deall yn iawn! Mae Duw yn rhoi cyfrifoldeb aruthrol i wŷr Cristnogol.  Ac mae hefyd yn rhoi rhybudd clir iddyn nhw, ‘Os na wnewch chi hyn fydd Duw ddim yn gwrando ar eich gweddïau chi.’  Does dim clust gan Dduw i ddynion sy’n cam-drin eu gwragedd. 

Mae gwŷr a gwragedd yn wahanol ond yn gyfartal. Yn llygaid Duw mae pob Cristion yn gyfartal.  Wnaeth Iesu Grist ddim colli mwy o waed dros un na’r lleill.

 Sdim ots os ydych chi'n Iddew neu’n perthyn i genedl arall, yn gaethwas neu'n ddinesydd rhydd, yn ddyn neu’n wraig – dych chi i gyd fel un teulu sy’n perthyn i’r Meseia Iesu.  Os dych chi’n perthyn i’r Meseia, dych chi’n blant i Abraham, a byddwch yn derbyn yr holl bethau dac mae Duw wedi eu haddo. (Galatiaid 3:28-29)
Cyfartal ond gwahanol: dyma’r allwedd i ddeall dysgeidiaeth y Beibl am y berthynas rhwng gŵr a gwraig. Mae Duw wedi gosod cyfrifoldebau gwahanol i’r gŵr a’r wraig. Y gŵr ydy pen y teulu, mae ei wraig i ymostwng iddo, nid fel clwtyn llawr i gael ei cham-drin a’i sathru, ond fel gwnaeth Iesu Grist ymostwng i wasanaethu ei Dad, neu i olchi traed ei ddisgyblion. Dydy ymostwng ddim yn air budr. Os rhywbeth mae cyfrifoldeb y gŵr yn fwy.
21 Dylech fod yn atebol i’ch gilydd fel arwydd o’ch parch at y Meseia ei hun. 22 Chi'r gwragedd yn atebol i’ch gwŷr fel i’r Arglwydd ei hun. 23 O’r gŵr mae’r wraig yn tarddu, fel mae’r eglwys yn tarddu o’r Meseia (rhoddodd ei fywyd i’w hachub hi!) 24 Felly, fel mae’r eglwys yn atebol i’r Meseia, rhaid i chi’r gwragedd fod yn atebol i'ch gwŷr ym mhopeth. 
25 Chi’r gwŷr, rhaid i chi garu eich gwragedd yn union fel mae'r Meseia wedi caru'r eglwys. Rhoddodd ei fywyd yn aberth drosti, 26 i’w chysegru hi a'i gwneud yn lân. Mae dŵr y bedydd yn arwydd o’r golchi, a hefyd o’r neges sy’n cael ei chyhoeddi. 27 Mae’r Meseia am gymryd yr eglwys iddo'i hun fel priodferch hardd – heb smotyn na chrychni na dim arall o’i le arni – yn berffaith lân a di-fai. 28 Dyna sut ddylai gwŷr garu eu gwragedd – fel eu cyrff eu hunain! Mae'r gŵr sy'n caru ei wraig yn ei garu ei hun! 29 Dydy pobl ddim yn casáu eu cyrff eu hunain – maen nhw’n eu bwydo nhw a gofalu amdanyn nhw. A dyna sut mae’r Meseia yn gofalu am yr eglwys. 30 Ie, ni ydy gwahanol rannau ei gorff e. 31 Mae’r ysgrifau sanctaidd yn dweud y peth fel hyn: "bydd dyn yn gadael ei dad a'i fam ac yn cael ei uno â'i wraig, a bydd y ddau yn dod yn un." 32 Mae rhyw wirionedd mawr yn guddiedig yma – sôn ydw i am berthynas y Meseia a'i eglwys. 33 Beth bynnag, dyna ddylai pob un ohonoch chi ei wneud – caru ei wraig fel mae’n ei garu ei hun, fel bod y wraig wedyn yn parchu ei gŵr. (Effesiaid 5: 21-25)

Dyma sialens i bob gŵr Cristnogol! Ydy gwragedd Cristnogol yn sylweddoli maint eu braint, mai fel hyn mae Duw yn siarad amdanyn nhw? Nid rhywbeth i’w gymryd yn ysgafn ydy priodas. Mae priodas yn uniad sydd wedi ei ordeinio a’i fendithio gan Dduw, er lles y gŵr, y wraig, y teulu, y gymdeithas a’r eglwys. Mae priodas Gristnogol, sy’n ufudd i orchmynion a chanllawiau Duw yn y Beibl yn uniad arbennig – maen rhoi cipolwg i ni ar berthynas Iesu Grist â’i bobl.

